Коми Республикаын заводитчис «Ми Ыджыд Вермöмлöн наследникъяс – 2013» марафон

Быдвося бур вӧчан акция заводитчӧм йылысь юӧртіс Коми Республикаса Юралысь Вячеслав Гайзер Ветеранъяслӧн могъяс кузя координационнӧй сӧветлӧн заседание дырйи.

«Шыӧдча Коми Республикаса став учреждение, организация да предприятие дорӧ, став граждана дорӧ корӧмӧн участвуйтны «Ми Ыджыд Вермöмлöн наследникъяс» бур вöчан марафонын, - висьталіс В. Гайзер. - Марафоныс нуӧдсьӧ нёльӧдысь. Кута лача, мый, кыдзи и водзтi, сійӧ мунас вылын тшупӧдын да миян ветеранъяслы медшöр отсöгсö сетасны республикаса бизнес-сообщество да миян мутасын уджалысь предприятиеяс».
 Республикаса Юралысь тшӧктіс Ыджыд Вермӧмлы 68 во тырӧмкӧд йитӧдын кутны тӧд вылын, кутшӧм идеологияӧн нуӧдны кыпыд лунъяссӧ: «Оз позь воштыны праздникыслысь пытшкӧс ловсӧ. Колӧ, медым каръясса да сиктъясса олысьяс вермисны пырӧдчывны война кад олӧмас. Тайӧ сетас позянлун праздникыслысь тӧдчанлунсӧ гӧгӧрвоны. Нӧшта мероприятиеяс дасьтан кадколастӧ колӧ сетны позянлун водзмӧстчыны ставлы, кодъяс кутасны участвуйтны мероприятиеясын», - висьталіс В. Гайзер.

 Сійӧ шыӧдчис праздник котыртысьяс дорӧ вӧзйӧмӧн сы йылысь, медым вӧдитчисны уджас выль сикас юӧр сетан формаясӧн, мый веськӧдӧма том йӧз вылӧ. «Ми пуктам ас водзӧ мог — оз позь лэдзны, медым кад кольӧм бӧрын том йӧз вунӧдісны тайӧ праздниксӧ. Колӧ асьнысӧ том йӧзӧс ёнджыка кыскыны тайӧ лунлы сиӧм мероприятиеясын участвуйтӧмӧ», - тӧдчӧдіс Вячеслав Гайзер.

Кыдзи юӧртіс Коми Республикаса Юралысьлысь социальнӧй юалӧмъяс кузя могъяс олӧмӧ пӧртысь Тамара Николаева, став сикас тшупӧда велӧдан учреждениеясса творческӧй котыръяс дасьӧсь участвуйтны Ыджыд Вермӧмлы сиӧм праздникын. Сылӧн кывъяс серти, талунъя лун вылӧ профильнӧй министерствояс сетӧны вӧзйӧмъяс, кыдзи позьӧ выль ногӧн нуӧдны тайӧ праздниксӧ.

Сідзжӧ Т. Николаева юӧртіс, мый вынсьӧдӧмаӧсь нин праздничнӧй мероприятиеяс лӧсьӧдан да нуӧдан плансӧ, индӧмаӧсь кывкутысь йӧзсӧ да сьӧмӧн могмӧдан источникъяссӧ. «Медшӧр план кындзи, олӧмӧ пӧртысь власьт органъяс дасьтісны уна сикас аудиторияяскӧд — быдмысь поколениесянь ветеранъясӧдз асшӧрысь нуӧдан удж планъяс. Ӧти кывйӧн кӧ, Ыджыд Вермӧмлы сиӧм лун кежлӧ дасьтысян уджыс мунӧ системнӧя», - висьталіс Т. Николаева.

Май 9 лунлӧн медшӧр мероприятиеяс пиысь ӧтиӧс — Сыктывкарын Ыджыд Вермӧмлы сиӧм парад Вячеслав Гайзер вӧзйис нуӧдны унджык йӧзлы аддзывны позянаӧн. «Вежа Стефан изэрд, збыльвылас, оз сет позянлунсӧ видзӧдны став кӧсйысьлы. Лыддя, мый тайӧторсӧ колӧ вӧчны сідзи, медым кыдзи позьӧ унджык йӧз вермисны Парадсӧ аддзывны. Сы вӧсна кора думыштлыны, кыдзи техническӧя бурмӧдны трансляциясӧ кыдзи изэрд вылын видзӧдысьяслы, сідзи и налы, кодъяс тайӧ каднас видзӧдны компьютер либӧ телевизор пыр», - тшӧктіс В. Гайзер.

